
  НінаГаліноўская



  
    



    Цікава нам любой парою

  


  
    

  


  



  
    
      
        
          
            
              


              


              


              Дрэвы прачнуліся


              Раніцай светлай раскрыліся почкі —


              Сонца вітаюць зялёныя вочкі.


              Дрэвы прачнуліся!


              Дрэвы гамоняць!


              Птушкі ў паветры шчаслівыя звоняць:


              — Сонейка, дзякуй. Радасць якая:


              Скарбы зямныя вясна адмыкае!


              


            

          

        

      

    

  


  
    
      
        
          
            
              


              Вясновая бярозка


              — Чаму ты, бярозачка,


              гэтак прыбралася?


              У госці да клёна,


              напэўна,сабралася:


              На кожнай галінцы


              вісяць завушніцы,


              Сукенка — сама


              пазайздросціць царыца.


              — Хто з добрай душою —


              жаданы мой госць,


              Для іх мой убор


              і мая прыгажосць.


              


            

          

        

      

    

  


  
    
      
        
          
            
              


              Для сяброў


              За габлюшкаю — габлюшка:


              Я будую хаты птушкам.


              Прылятайце, дружбакі —


              Верабейкі і шпакі.


              


            

          

        

      

    

  


  
    
      
        
          
            
              


              Шпакі


              Разбудзілі мяне рана


              Галасістыя шпакі.


              Я стаю, усхваляваны:


              — Малайчыны, спевакі!


              Песня свеціць, песня грэе,


              Песня звоніць ручаём.


              Ад яе вясна дабрэе,


              Носіць кветкі ў кожны дом.


              


            

          

        

      

    

  


  
    
      
        
          
            
              


              Песня ўдзячнасці


              За акном гамоніць ранне


              Галасістым шчабятаннем.


              Гэта для маёй дачушкі


              Слаўна так спяваюць птушкі.


              3 імі Света сябравала,


              Як завея лютавала:


              У карытцы каля хаты


              Быў для птушак стол багаты.


              Добра птушкі помняць гэта.


              I удзячнасцю сагрэта


              Песня іхняя жывая.


              Для цябе яна, малая.


              



              Слухай, Света, песню мая.


              


            

          

        

      

    

  


  
    
      
        
          
            
              


              Загар


              Мне на спіну сонца села


              I фарбуе-грэе цела.


              Падстаўляю рукі, твар:


              — Намалюй і тут загар.


              


            

          

        

      

    

  


  
    
      
        
          
            
              


              Слухайце лес


              У вясны абнове


              Лес памаладзеў


              I на роднай мове


              Ціха сказ вядзе,


              Як жывуць сініцы,


              Дзяцел і шарак,


              Дзе шукаць суніцы,


              Рыжык і масляк;


              Як мяняе шапкі


              Хітры баравік,


              Дзе будуюць хаткі


              Гном і лесавік;


              Для чаго вавёрцы


              Ежа пра запас,


              Сніцца што сасонцы


              У зімовы час;


              Як мядзведзь без маскі


              За мядком палез...


              Шчодра дорыць казкі


              Мудры, добры лес.


              


            

          

        

      

    

  


  
    
      
        
          
            
              


              Сонца гушкаецца 3 намі


              Мы на дошчачкі паселі


              I разгушкалі арэлі.


              I цяпер не толькі самі —


              Сонца гушкаецца з намі.


              


            

          

        

      

    

  


  
    
      
        
          
            
              


              Лета


              У сукенцы каляровай,


              У хусцінцы васільковай


              Ходзіць лета па палях,


              Па расквечаных лугах.


              Звоніць песняй жаўруковай,


              Кожны дзень званчэйшай, новай.


              Дбайна сонечнае лета


              Спеліць ягады для дзетак.


              Любіць з імі забаўляцца,


              Загараць, спяваць, купацца.


              Дораць дзеці лету ўсмешкі,


              Гульні, песні і пацешкі,


              Радасць працы і паходаў,


              Радасць сонечных усходаў,


              А расчуленае лета


              Дорыць ім букеты кветак.


              


            

          

        

      

    

  


  
    
      
        
          
            
              


              Пліска


              Па сцяжынцы скача пліска


              Ад мяне так блізка-блізка.


              — Птушачка, пастой, прашу,


              Я чубок твой расчашу.


              


            

          

        

      

    

  


  
    
      
        
          
            
              


              Сцеражыся


              На купіне жаба прысела.


              Заснула на сонейку смела.


              — Жабуцька, ты спі адным вокам -


              Буслы тут зусім недалёка. 

            

          

        

      

    

  


  
    
      
        
          
            
              


              Вясёлка


              Вісіць падкоўкай шалік.


              На неба глянь, пастой:


              Сем колераў заззялі


              У нас над галавой.


              Вясёлка — так завецца


              Прыгожы шалік той.


              Шкада, што не даецца


              Пакратаць нам рукой.


              Красуня падкоўка —


              Неба прыгажосць.


              Вясёлка, вясёлка,


              Добры ты наш госць.


              


            

          

        

      

    

  


  
    
      
        
          
            
              


              Раніца ў лесе


              Пабывайце ў лесе раніцай,


              Як усё ў ім прачынаецца.


              Зачаруе ён вас гукамі,


              Перапевам, перастукамі.


              Салавейка струны нацягнуў,


              Непаўторна песню зацягнуў,


              Любім слухаць спевы салаўя


              Мы і нават неба і зямля.


              Размаўляе дзяцел сам з сабой:


              — Я зусім не шкоднік, не каўбой:


              Мне сасну патрэбна палячыць —


              Пад карою мошак не злічыць.


              А вавёрка скок-скок на сасне —


              На сняданак шышачку нясе.


              У дупле грыбкі ёсць пра запас


              На цяжкі і непагодны час.


              Чуецца зязюльчына ку-ку:


              — Шмат мне пападала на вяку.


              Дзеці мае ў розных мацярок.


              Я прымаю горкі іх папрок.


              


            

          

        

      

    

  


  
    
      
        
          
            
              


              Полечка


              Грае польку баян.


              Памагай, барабан.


              Ногі просяцца у скокі.


              Круг для полечкі шырокі.


              Не марудзь, паспяшай —


              Танцаваць запрашай.


              Матылькамі паляцім.


              Лепей танца не знайсці!


              Весялей, весялей,


              Пакружыся смялей.


              I прытопвай на хаду,


              Чаравікаў не шкадуй.


              


            

          

        

      

    

  


  
    
      
        
          
            
              


              Да ракі


              У горадзе спякота.


              Мы з брацікам адны.


              Купацца так ахвота.


              Хутчэй бы выхадны!


              Нам абяцала мама


              Паездку да ракі.


              Купіла мяч, панамы,


              Вядзерца і сачкі.


              Хаця б не правініцца —


              Не натварыць бяды!


              Бо можа адмяніцца


              Прагулка ў выхадны.


              Стараліся мы з братам


              Ад рання да цямна


              Усё рабіць выдатна.


              I вось прыйшла яна,


              Чаканая нядзеля!


              I з рэчамі ў руках


              Мы ў электрычку селі.


              Бяжыць яна — тах-тах!


              Гаворыць брат: «Сястрычка,


              Цудоўны дзень які!


              Вязе нас электрычка


              У госці да ракі!»


              


            

          

        

      

    

  


  
    
      
        
          
            
              


              Прыгожыя словы


              Гуляем у словы,


              Прыгожыя словы:


              — Дзень добры! Вітаем!


              Дарункі, абновы


              У дзень нараджэння.


              Цукеркі, пячэнне


              3 любоўю і ласкай


              Прымі, калі ласка.


              — Які падарунак!


              Выдатны ласунак!


              Я дзякую вам,


              Цудоўным сябрам...


              Здароўя жадаю,


              За стол запрашаю...


              Бруіцца крынічка.


              Паспела чарнічка.


              Бяжыць аблачынка,


              А хлопчык з дзяўчынкай


              Яе даганяюць,


              У словы гуляюць.


              Прыгожыя словы


              Нашае мовы.


              Жывіце багата.


              Бывайце здаровы.


              


            

          

        

      

    

  


  
    
      
        
          
            
              


              Асенняе дрэва


              Дрэва скінула лісце.


              У самоце стаіць.


              Як жылося калісьці,


              Па начах будзе сніць.


              — Сонца. Пышная крона.


              Птушак радасны спеў.


              Кожны ліст мой зялёны


              Жыць так прагна хацеў.


              Ноччу месяц і зоры


              Мне дарылі святло.


              У любое надвор’е


              Так цікава было.


              А што зараз са мною,


              Дзе мая прыгажосць?..


              — Не турбуйся, вясною


              Прыйдзе зноў маладосць.


              Апранешся лістотай


              Трапяткой, маладой.


              Адзінота, самота


              Размінуцца з табой,—


              Супакойвае дрэва


              Вецер хрыплы, сыры.—


              Ты жыві з гэтай верай


              Да вясновай пары.


              


            

          

        

      

    

  


  
    
      
        
          
            
              


              Павуцінка


              Хусцінка з павуцінак


              Вісіць паміж галінак.


              На кожнай павуцінцы


              Па кропельцы-расінцы.


              Гараць расінкі-шарыкі


              На сонцы, як ліхтарыкі.


              


            

          

        

      

    

  


  
    
      
        
          
            
              


              Лісцевая карусель


              Вецер яблыні трасе,


              Кружыць лісця карусель,


              Восені карусель,


              Жоўтую карусель.


              Сад пусцее пакрысе:


              Сыпле лісце ў карусель,


              Восені карусель,


              Жоўтую карусель.


              Адшумела карусель.


              I пад дрэвамі пасцель,


              Жоўтая тут пасцель,


              Восені тут пасцель.


              


            

          

        

      

    

  


  
    
      
        
          
            
              


              Вожык-возчык


              Едзе, едзе лісця воз


              Паміж клёнаў і бяроз,


              Лісце жоўтае на возе.


              Гэй, не стойце на дарозе!


              Воз клубочкам пакаціўся —


              Ліст ніводзін не зваліўся.


              Падчапіў ён новыя


              Два лісты кляновыя.


              Едзе, едзе дзіўны воз


              Паміж клёнаў і бяроз.


              


            

          

        

      

    

  


  
    
      
        
          
            
              


              Хутка зіма


              В я д у ч ы:


              — Непакояцца звяры,


              Як ім жыць зімою.


              Пабывайце у бары


              Зараз вы са мною.


              I пачуеце, сябры,


              Іхнюю размову.


              Пад сасной сядзяць звяры.


              Лісцы першай слова. 


              Л і с к а:


              — Куранятак налаўлю,


              Насалю дзве бочкі.


              Мяска я сама люблю,


              I сыны, і дочкі.


              



              Заяц:


              — А капуста будзе мне,


              Пышная, лясная.


              Моркву ж буду есці ў сне.


              Будзь, зіма, не злая.


              



              В а в ё р к а:


              — Ёсць грыбы, арэхі ёсць —


              Буду завіхацца.


              Толькі б часта вецер-госць


              Не гуляў у хатцы. 


              Мядзведзь:


              — Я зімою буду спаць,


              Бачыць сны лясныя.


              I не ўздумайце чапаць


              Вы мяне, касыя!


              



              В о ж ы к:


              — Я таксама буду спаць.


              Рамантую норку.


              Лісцем буду накрываць


              Кожную іголку.


              



              Зубр:


              — У мяне праблем няма:


              Дапамогуць людзі.


              Белавежская зіма


              Сытай, цёплай будзе.


              



              В о ў к:


              — Хоць нялёгка мне, ваўку,


              Надта ж не сумую:


              Сёе-тое звалаку —


              I перазімую.


              



              3 в я р ы:


              — Добра нам сярод дзяцей,


              Шчырых і лагодных.


              Вы прыходзьце ў лес часцей


              Ва ўсе поры года. 


              Вядучы:


              — Лёгкай вам, сябры, зімы


              Пад лясной аховай


              Ад душы жадаем мы.


              Да сустрэчы новай!


              


            

          

        

      

    

  


  
    
      
        
          
            
              


              На прагулцы


              Нібы церам, жоўты скверык,


              Гэй ты, церам-церамок,


              Адчыні свае нам дзверы,


              Адамкні хутчэй замок!


              Ціха шчоўкнуў лісцік-ключык —


              Пад нагамі — дыванок,


              Жоўты, пышны і пявучы.


              — Чый ты, церам-церамок?


              — Мой. Заходзьце, — кажа восень, -


              Вельмі рада я гасцям.


              Вецер казкі мне прыносіць.


              Раскажу іх, дзеці, вам.


              


            

          

        

      

    

  


  
    
      
        
          
            
              


              У школу


              У нас сягоння свята:


              У школу пойдзе брат.


              Мы зборамі заняты.


              Я не пайшла ў дзетсад.


              Стараецца з нас кожны


              Прыгожа выглядаць.


              Сягоння Сашу можна


              Капрызы дараваць.


              — Не памагай мне, мама,


              Я апрануся сам


              I сам букет духмяны


              Настаўніцы аддам.


              — Хвалюешся занадта,


              Мой дарагі сынок,—


              Гаворыць Сашу тата.—


              Чакае нас званок...


              Ва ўсіх настрой вясёлы,


              Усё выдатна ў нас.


              Вядзём мы Сашу ў школу,


              У самы першы клас.


              


            

          

        

      

    

  


  
    
      
        
          
            
              


              Сінічкі


              Мы сінічкі-сястрычкі,


              Каляровыя спаднічкі.


              Каб цяплей нам стала,


              Дайце семак, сала. 

            

          

        

      

    

  


  
    
      
        
          
            
              


              Слон на лыжах


              На здзіўленне дзетвары


              Слон катаецца з гары.


              Мчацца лыжы-самаробы,


              Нібы боты-скараходы.


              А малым вось-вось, здаецца,


              Слон на лыжах спатыкнецца.


              Але хвацка едзе ён,


              Як сапраўдны чэмпіён.


              


            

          

        

      

    

  


  
    
      
        
          
            
              


              Пачастую птушак


              Радуе вока


              Рабіна чырвоная.


              Добраю думкай


              Дрэва натхнёнае:


              «Гронкі ад сцюжы


              Я уратую,


              Птушак галодных


              Зімой пачастую».


              


            

          

        

      

    

  


  
    
      
        
          
            
              


              Снежная крэпасць


              Нас пяцёра. Мы сябруем.


              Крэпасць снежную будуем.


              Снег ліпучы, паслухмяны.


              Пяць шароў ужо скатана.


              Робім сцены, робім дах.


              Рукавіцы на руках


              Сталі мокрыя, цяжкія.


              А мы гордыя такія:


              Ёсць у нас пагранзастава.


              Тузік кемлівы, рухавы


              Памагае верна нам.


              Не прайсці баевікам!


              


            

          

        

      

    

  


  
    
      
        
          
            
              


              Фантазёр


              Няма мяне ў кватэры,


              На вуліцы няма:


              Мне адчыніла дзверы


              У замак свой зіма.


              Іду, гляджу налева —


              Не адарваць вачэй:


              У снежнай каралевы


              Сукенка зор ярчэй.


              Іду, гляджу направа —


              Снягурачка з касой.


              Бялявы кот, як пава,


              Гуляе сам з сабой.


              Ідзе Мароз у плаўках,


              Напэўна, загараць.


              Стаяць маржы на лаўках,


              А гномікі ляжаць


              На ложках-малюпашках.


              Падушкі — снежны пух.


              На крэсле — Чабурашка,


              Пад крэслам — Віні-Пух.


              Танцуюць балерынкі —


              Сняжынак карагод.


              Вызвоньваюць ільдзінкі


              I танга, і факстрот.


              Эх, як прыгожа ў замку!


              Прыходзьце да мяне.


              Чакаю заўтра ўранку.


              Пароль: «Салют зіме!»


              


            

          

        

      

    

  


  
    
      
        
          
            
              


              Фігурыстка


              Я спяшаю кожным раннем


              На фігурнае катанне.


              Пачынаецца работа.


              Я працую аж да поту.


              Дзякуй новенькім канькам,


              Выканаўцам дзвюх праграм.


              Па тры нумары — у кожнай,


              Памыляцца тут няможна.


              У канькоў упарты нораў,


              I нямала з імі гора:


              Неслухмяныя даволі,


              Вельмі любяць пасваволіць—


              Бегчы крыва, бегчы коса,


              Каб на лёд я ўпала носам.


              Так стараюся ўстаяць,


              Неслухаў утаймаваць.


              Даецца мне нялёгка гэта.


              Зраблю я сальта, піруэты —


              Такую радасць атрымаю


              I крыўды на канькі не маю. 

            

          

        

      

    

  


  
    
      
        
          
            
              


              Размова сняжынак


              Мы — вясёлыя пушынкі,


              I сябруем мы з зімой.


              Мы — сняжынкі-балерынкі,


              Мы танцуем танец свой.


              Ах, як хочацца нам болей


              Пакружыцца над зямлёй!


              Апускаемся паволі


              I гамонім між сабой:


              — Я саджуся на галінку.


              — Я — на плот.


              — А я — на дах.


              — Апушчуся на сцяжынку.


              — Сяду я на правадах.


              Мы вясёлыя пушынкі,


              Мы танцуем угары.


              Мы — сняжынкі-балерынкі,


              Танец наш — для вас, сябры! 

            

          

        

      

    

  


  
    
      
        
          
            
              


              Падарунак Дзеду Марозу


              



              Мы чакаем Новы год.


              Столькі клопатаў, турбот!


              Кватэра просіць чысціні,


              Ды не такой, як дзень пры дні,


              А ідэальнай, асаблівай.


              Усе стараемся цярпліва.


              Я прыбіраю свае кніжкі,


              Збіраю картачкі і фішкі.


              На Камароўцы мама з татам —


              На свята будзе стол багаты.


              Растуць у формах кулічы.


              На ёлцы цацак не злічыць.


              Сястра радком саджае лялек.


              Мне трэба шмат загадак, баек:


              Дзеду Марозу падарыць —


              Аддзячыць за яго дары.


              


            

          

        

      

    

  


  
    
      
        
          
            
              


              Вавёрка ў парку


              Па сасонцы скок ды скок


              Рыжы шустранькі звярок.


              Хто яго фатаграфуе,


              А хто проста так цікуе.


              У мяне рука ў кішэні:


              Там арэхаў ёсць дзве жмені.


              (3 дзедам назбіраў улетку.)


              Я на снежную сурвэтку


              Два арэхі палажыў.


              — Гэй, вавёрачка, бяжы!


              Апусціўся ўніз звярок,


              Хоп арэх і — на сучок.


              Раздаецца трэск шкарлупкі.


              Як піла, працуюць зубкі.


              З’есць ласунак свой вавёрка —


              Па ствале, нібыта з горкі,


              Апускаецца на снег.


              На руцэ маёй арэх.


              Асцярожна так звярок


              Да маёй далоні скок.


              Я сяджу, не варушуся —


              Спудзіць рыжачку баюся.


              На далонь дыхнуў звярок —


              I арэшак у раток.


              Скокнуў спрытна на сучок.


              



              Даў вавёрцы сем арэхаў.


              Недарэмна ў парк прыехаў. 

            

          

        

      

    

  


  
    
      
        
          
            
              


              Чарадзейныя сані


              Што за цуд! Чарадзейныя сані


              (Два маторы заместа каня)


              Так імчацца па снежнай паляне,


              Аж наўкола звініць цішыня.


              Не злічыць навагоднія маскі,


              Не разгледзець саміх ездакоў.


              Не абыдзешся тут без падказкі.


              Хто і як памагчы нам гатоў?


              — Мы падкажам, сняжынкі-вясёлкі:


              Шлях на ёлчына свята ў бары.


              За вадзіцеля Вася Вясёлкін,


              Ездакоў вельмі шмат — трыццаць тры.


              Дзед Мароз са Снягуркай, Пятрушка,


              Заяц, Мішка, лісіца і гном,


              Лесавік, Вадзяны, Папялушка...


              Вам усіх, дзеці, не назавём.


              Дайце думкам, фантазіі волю


              I на ёлчыным свяце ў бары


              Уявіце вы тых, хто найболей


              Вам па нораву, сэрцы, сябры.


              


            

          

        

      

    

  


  
    
      
        
          
            
              


              На ёлку Зай ідзе


              Ідзе па лесе зайка.


              Святочна лес гудзе.


              У лапках балалайка.


              На ёлку Зай ідзе.


              Бяжыць насустрач ліска:


              - Дзень добры, зайка Зай.


              Ідзеш далёка, блізка?


              — За мной, ліса, спяшай.


              На Казачнай паляне


              Палац у сотні зор.


              Там баль вялікі сяння.


              Лясны спявае хор.


              — Пайду надзену маску,


              Ты, зайка, тут пастой.


              — Лісічка, калі ласка,


              Вазьмі гармонік свой.


              Пад тэнар балалайкі,


              Гармоніка басы


              Танцуюць ліскі, зайкі


              Для ёлачкі-красы. 

            

          

        

      

    

  


  
    
      
        
          
            
              


              Радасць


              Падабаецца Жучку


              На пушысценькім сняжку.


              На спінцы качаецца,


              Сонейку ўсміхаецца.


              


            

          

        

      

    

  


  
    
      
        
          
            
              


              Сучасны снегавік


              — Снегавік-снегавічок,


              Застаяўся ты зусім.


              Адпачыць ляж на бачок.


              Потым разам пабяжым.


              — Лыжы мне, хлапчук, зляпі


              Або «Аудзі» купі.


              


            

          

        

      

    

  


  
    
      
        
          
            
              


              Хакей


              Я лятаю на каньках


              3 палкай-клюшкай у руках.


              Не магу адкрыць я лік:


              То крутнецца чаравік —


              I няўрымслівы канёк


              Едзе ў супрацьлеглы бок;


              То па шайбе ўдарыць клюшка


              I яна ляціць, як птушка,


              Не наперад, а назад —


              У вароты акурат,


              Не ў Сяргейкавы —


              Мае.


              Ну і фокус у яе!


              — Трэці гол! —


              Крычыць Сяргей.


              Мне падміргвае:


              — Смялей!


              Я табе жадаю ўдачы!..


              Крыўдна мне, але не плачу.


              Сорам румзаць хакеісту —


              Абсмяюць тады ўсе чыста.


              Я напружыўся,


              Рывок,


              Клюшкай шайбу лясь у бок —


              I ляціць яна з ахвотай


              У Сяргейкавы вароты.


              — Гол! —


              Крычу я.—


              Гол, Сяргей!..


              Слаўная гульня хакей! 

